
ԱՄՓՈՓԱԹԵՐԹ

«ԱԶԳԱՅԻՆ ԱՆՎՏԱՆԳՈՒԹՅԱՆ ՄԱՐՄԻՆՆԵՐՈՒՄ ԾԱՌԱՅՈՒԹՅԱՆ ՄԱՍԻՆ» ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԵՎ «ԱԶԳԱՅԻՆ ԱՆՎՏԱՆԳՈՒԹՅԱՆ ՄԱՐՄԻՆՆԵՐԻ ՄԱՍԻՆ» ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՕՐԵՆՔՆԵՐԻ ՆԱԽԱԳԾԵՐԻ
	1. ՀՀ վարչապետի աշխատակազմի պետաիրավական վարչություն  

	24.10.2022թ.

	
	N 02/10.20/34994-2022

	1. «Ազգային անվտանգության մարմիններում ծառայության մասին» օրենքում փոփոխություններ և լրացումներ կատարելու մասին» օրենքի նախագծի 10-րդ հոդվածով առաջարկվում է Պետական պահպանության ծառայության պետի համար պաշտոնի նշանակվելու պայմաններ լրացնել, ընդ որում, հիմնավորմամբ առաջարկվող լրացման համար ներկայացվում է փաստարկ՝ առ այն, որ մինչ օրս նման պայմանների բացակայությունը օրենսդրական բացթողում է, մինչդեռ՝ որևէ լրացուցիչ փաստարկված հանգամանքներ չեն մատնանշվում այդպիսի պայմաններ ամրագրված չլինելու հանգամանքը որպես «օրենսդրական բացթողում» կամ, օրինակ, «իրավաչափ նպատակ հետապնդող հնարավորություն» գնահատելու համար:

 Ավելին, Պետական պահպանության ծառայության նոր կարգավիճակը սահմանող նախագծերի փաթեթն արդեն իսկ շրջանառության մեջ է և հնարավոր է, որ ընդունվի առաջարկվող օրենքների նախագծերի հետ զուգահեռ կամ նույնիսկ ավելի շուտ։
	Ընդունվել է
Դրույթները հանվել են նախագծից:

	1. 2. «Ազգային անվտանգության մարմինների մասին» օրենքում փոփոխություններ և լրացումներ կատարելու մասին» օրենքի նախագծի 5-րդ հոդվածով առաջարկվում է սահմանել, որ ի լրումն օրենքով սահմանված կարգով տեղեկատվական անվտանգության ապահովման ոլորտում պետական վերահսկողություն իրականացնելուն, ազգային անվտանգության մարմինները հանդիսանալու են տեղեկատվական անվտանգության ապահովման ոլորտը համակարգող լիազոր մարմին: Ուշադրություն ենք հրավիրում այն հանգամանքին, որ առաջարկվող կարգավորումը բախվում է «Կառավարության կառուցվածքի և գործունեության մասին» ՀՀ օրենքի հավելվածի 16-րդ կետով ամրագրված դրույթին առ այն, որ Բարձր տեխնոլոգիական արդյունաբերության նախարարությունն է մշակում և իրականացնում տեղեկատվական անվտանգության ոլորտում Կառավարության քաղաքականությունը:
	Ընդունվել է
Դրույթը խմբագրվել է ՀՀ բարձր տեխնոլոգիական ար​դյու​նա​բերության նախարա​րության կողմից ներկայաց​ված առաջարկությունների հիման վրա և վերջնական համաձայնեցվել համատեղ աշխատանքային քննարկման արդյունքում:

	2. ՀՀ վարչապետի աշխատակազմի իրավաբանական վարչություն  

	24.10.2022թ.

	
	N 02/10.20/34994-2022

	1. «Ազգային անվտանգության մարմիններում ծառայության մասին» օրենքում փոփոխություններ և լրացումներ կատարելու մասին» օրենքի նախագծի 26-րդ հոդվածի 2-րդ կետի համաձայն՝ «Ազգային անվտանգության մարմիններում ծառայության մասին» օրենքի 47-րդ հոդվածը լրացվում է 1.1-ին մասով, ըստ որի՝ լիազոր մարմնի ղեկավարն իրավունք ունի ազգային անվտանգության մարմիններում ծառայությունից արձակելու դիտավորյալ հանցագործության հատկանիշներ պարունակող արարք կատարած այն ծառայողին, որի նկատմամբ քրեական հետապնդում չի հարուցվել կամ քրեական հետապնդումը դադարեցվել է ոչ ռեաբիլիտացնող հանգամանքներով: Նախագծով առաջարկվող ձևակերպումից բխում է, որ լիազոր մարմնի ղեկավարին նշված հիմքով ծառայությունից արձակելու մասով տրվում է հայեցողություն, ինչը խնդրահարույց է, քանի որ պրակտիկ կիրառության ընթացքում կարող է հանգեցնել ոչ միատեսակ մոտեցման:
	Ընդունվել է
Հստակություն ապահովելու նպատակով դրույթը խմբագրվել է աշխատանքային քննարկման արդյուն​քում: Հաշվի առնելով, որ առաջարկվող կարգավորման հիմ​նա​կան նպատակը հենց հայեցողության նախա​տեսումն է, որը պայմանա​վորված է ծառայության առանձնա​հատուկ բնույթով, նախատեսվել է հիմք հանդիսացող հանգամանքները պարզելու նպատակով ծառայողական քննություն անցկացնելու պահանջ: Միաժամանակ, հարկ է նշել, որ ծառայությունից ազատման նման հայեցողական լիազորություն նախատեսված է նաև «Ոստիկանությունում ծառա​յության մասին» օրենքի 45-րդ հոդվածով:

	2. «Ազգային անվտանգության մարմինների մասին» օրենքում փոփոխություններ և լրացումներ կատարելու մասին» օրենքի նախագծի (այսուհետ՝ Նախագիծ) 5-րդ հոդվածով սահմանվում են տեղեկատվական անվտանգության ապահովման ոլորտում ազգային անվտանգության ծառայության լիազորությունները (համակարգման, ապահովման, վերահսկողության), որոնք, սակայն, ունեն հստակեցման կարիք, քանի որ դրանց բովանդակությունը խնդրահարույց է իրավական որոշակիության սահմանադրական սկզբունքի տեսանկյունից (օրինակ՝ Օրենքի 15-րդ հոդվածի 1-ին մասում լրացվող 5.2-րդ, 5.4-րդ և 5.5-րդ կետերը):
	Ընդունվել է
Դրույթները խմբագրվել են ՀՀ բարձր տեխնոլոգիական ար​դյու​նա​բերության նախարա​րության կողմից ներկայաց​ված առաջար​կությունների հիման վրա և վերջնական համաձայնեցվել համատեղ աշխատանքային քննարկման արդյունքում:

	3. Նախագծի 2-րդ հոդվածով առաջարկվում է ազգային անվտանգության մարմինների գործունեության հիմնական ուղղությունների ցանկում նախատեսել նաև հատուկ պետական պաշտպանության ենթակա անձանց անվտանգության ապահովումը։ Մինչդեռ, սույն օրենքի շրջանակներում նշված կարգավորման անհրաժեշտությունն անհասկանալի է՝ հաշվի առնելով այն հանգամանքը, որ ներկայումս շրջանառության մեջ գտնվող «Հատուկ պետական պաշտպանության ենթակա անձանց անվտանգության ապահովման մասին» օրենքում փոփոխություններ և լրացումներ կատարելու մասին» օրենքի և կից մի շարք այլ օրենքների նախագծերի փաթեթով առաջարկվում է պետական պահպանության ծառա​յու​թյանը տրամադրել Վարչապետին ենթակա մարմնի կարգավիճակ՝ դուրս բերե​լով ազգային անվտանգության ծառայության մարմինների համակարգից։
	Ընդունվել է
Դրույթները հանվել են:

	3. ՀՀ վարչապետի աշխատակազմի կադրերի և անձնակազմի կառավարման վարչություն
	24.10.2022թ.

	
	N 02/10.20/34994-2022

	1. Նախագծի 10-րդ հոդվածով առաջարկվում է «Ազգային անվտանգության մարմիններում ծառայության մասին» օրենքի (այսուհետ՝ Օրենք) 19-րդ հոդվածը լրացնել նոր 2.1-ին կետով՝ հետևյալ բովանդակությամբ.

 «2․1․ Պետական պահպանության ծառայության պետ կարող է նշանակվել ազգային անվտանգության մարմինների այն ծառայողը, ով մինչև նշանակումն զբաղեցրել է ազգային անվտանգության մարմինների ծառայողների բարձրագույն խմբի պաշտոն կամ մինչև նշանակումը առնվազն 3 տարի զբաղեցրել է ազգային անվտանգության մարմինների ծառայողների գլխավոր խմբի պաշտոն և ունի գնդապետից ոչ ցածր կոչում:

Փաստորեն, Ազգային անվտանգության ծառայության տնօրենի պաշտոնի և Պետական պահպանության ծառայության պետի պաշտոնի նշանակելու պայմանները, պահանջվող չափանիշները նույնացվել են:

Այնինչ, «Պետական կառավարման համակարգի մարմինների մասին» օրենքի 5-րդ հոդվածի 1-ին մասի համաձայն՝ Ազգային անվտանգության ծառայությունը վարչապետին ենթակա մարմին է:

Իսկ «Հատուկ պետական պաշտպանության ենթակա անձանց անվտանգության ապահովման մասին» օրենքի 10-րդ հոդվածի 1-ին և 2-րդ մասերի համաձայն.

«1. Պետական պահպանությունն իրականացնող մարմինը ծառայությունն է։

2. Ծառայությունն Ազգային անվտանգության ծառայության գրասենյակ է:»:

Վերոգրյալի հաշվառմամբ՝ առաջարկում ենք քննարկել վարչապետին ենթակա մարմնի ղեկավարի և հիշյալ ենթակա մարմնի գրասենյակի ղեկավարի պաշտոնի նշանակելու համար պահանջվող չափանիշների նույնականացման արդարացվածությունը:
	Ընդունվել է
Հաշվի առնելով, որ Պետա​կան պահպանության ծա​ռայու​թյան պետի պաշտոնը ևս բարձրագույն խմբի պաշտոն է, ուստի նախատեսվել էին բարձրագույն խմբի այլ պաշտոններին ներկայացվող համարժեք պահանջներ, սակայն վարչապետի աշխատակազմի պետաիրավական և իրավաբանական վարչությունների առաջար​կությամբ նշված դրույթները հանվել են նախագծից:

	2. Նախագծի 15-րդ հոդվածով առաջարկվում է Օրենքի 27-րդ հոդվածի 1-ին մասի 5-րդ կետը շարադրել հետևյալ խմբագրությամբ.

«5) այլ պաշտոնի նշանակվելու վերաբերյալ իր դիմումի համաձայն.»:

Գործող Օրենքի 27-րդ հոդվածի 1-ին մասի 5-րդ կետի համաձայն՝ ծառայողներն զբաղեցրած պաշտոնից ազատվում են` իր դիմումի համաձայն:

Կարծում ենք, որ գործող իրավակարգավորումն առավել ճկուն է և ամբողջությամբ համապատասխանում է Սահմանադրության 57-րդ հոդվածի 1-ին մասին, համաձայն որի՝ յուրաքանչյուր ոք ունի աշխատանքի ազատ ընտրության իրավունք:

Հիշյալ սահմանադրական նորմի վերլուծությունից բխում է, որ յուրաքանչյուր ոք ունի իր մասնագիտական ունակությունների կամ աշխատանքային փորձին համապատասխան կամ իր նախասիրություններին և զբաղմունքին համապատասխան աշխատանքի անցնելու կամ ընդհանրապես չաշխատելու իրավունք:

Քննարկվող դեպքում, խնդրո առարկա նորմը, ըստ էության, սահմանում է պայման՝ զբաղեցրած պաշտոնից ազատվելու դիմումի ներկայացումը՝ այլ պաշտոնի նշանակվելու վերաբերյալ, ինչը կարծում ենք խնդրահարույց է սահմանադրական նորմի տեսանկյունից, հետևաբար՝ առաջարկում ենք քննարկել խնդրո առարկա նորմի համապատասխանությունը գործող օրենսդրությանը:
	Չի ընդունվել

Օրենքով հստակ սահմանված են ծառայողին պաշտոնից ազատելու և ծառայությունից արձակելու հիմքերը, ինչպես նաև առանձին դեպքերում պաշտոնից ազատելիս կադրերի տրամադրության տակ թողնելու դեպքերը: Նշված հիմքերի վերլուծությունը ցույց է տալիս, որ ծառայողը իր դիմումի համաձայն կարող է ազատվել զբաղեցրած պաշտոնից միայն այլ պաշտոնի տեղափոխվելու դեպքում, ինչպես նաև ծառայությունից արձակվելիս: Այլ հիմքերով պաշտոնից ազատումը կատարվում է գործատուի նախաձեռնությամբ, ընդ որում նման դեպքերում ծառայողը թողնվում է կադրերի տրամա​դրության տակ, ինչը ծառայողի աշխատանքային իրավունքների ապահովման երաշխիքներից է: 

Առաջարկն ընդունելու պարագայում հնարավոր կդառնա մի իրավիճակ, երբ ծառայողը առանց պատճառաբանության իր քմահաճույքով կկարողանա ազատվել զբաղեցրած պաշտոնից և անցնել կադրերի տրամադրության տակ՝ ամբողջ ժամանակահատ​վածում ստանալով վարձա​տրություն, իսկ հետագայում այլ պաշտոնի նշանակվելու դեպքում կրկին դիմել պաշտոնից ազատվելու համար և այդպես շարունակ:

Գործող մեխանիզմներն առավել, քան ամբողջական են կարգավորում նշված հարաբերությունները, իսկ նախագծով կատարվող փոփոխությունը պարզապես նպատակ ունի հստակեցնելու նախատեսված իրավակարգա​վորումը, որը գործնականում այլ կիրառություն ունենալ չի կարող:

	3. Նախագծի 22-րդ հոդվածով առաջարկվում է Օրենքի 38-րդ հոդվածի 6-րդ մասը շարադրել հետևյալ խմբագրությամբ.

«6. Ռազմական դրություն հայտարարվելու դեպքում ազգային անվտանգության մարմինների ծառայողի արձակուրդն ընդհատվում է, բացառությամբ կին ծառայողի` հղիության և ծննդաբերության, ինչպես նաև մինչև երեք տարեկան երեխայի խնամքի համար տրամադրվող արձակուրդի: Արձակուրդի չօգտագործած օրերը տրամադրվում են սույն հոդվածի 2-րդ մասով նախատեսված կարգով:»: 

«Ռազմական դրության իրավական ռեժիմի մասին» օրենքի 1-ին հոդվածի համաձայն՝ ռազմական դրությունը բացառապես Հայաստանի Հանրապետության վրա զինված հարձակման, դրա անմիջական վտանգի առկայության կամ պատերազմ հայտարարվելու դեպքում իրականացվող ժամանակավոր միջոցառում է, որն իրենից ներկայացնում է պետական կառավարման և տեղական ինքնակառավարման մարմինների, կազմակերպությունների գործունեության հատուկ իրավական ռեժիմ և թույլատրում է իրավաբանական անձանց, Հայաստանի Հանրապետության քաղաքացիների, օտարերկրյա քաղաքացիների ու քաղաքացիություն չունեցող անձանց իրավունքների և ազատությունների որոշակի սահմանափակումների և նրանց նկատմամբ լրացուցիչ պարտավորությունների սահմանում:

Իսկ նույն օրենքի 9-րդ հոդվածի 1-ին մասի համաձայն՝ ռազմական դրության իրավական ռեժիմն ապահովելու նպատակով օգտագործվում են Հայաստանի Հանրապետության պաշտպանության, ազգային անվտանգության, ոստիկանության, արդարադատության, առողջապահության, քաղաքացիական պաշտպանության և արտակարգ իրավիճակների ու այլ պետական լիազոր մարմինների ուժերն ու միջոցները: (Նույն հոդվածի 2-րդ մասը սահմանում է, թե որ միջոցառումների իրականացման նպատակով են կիրառվում լիազոր մարմինների ուժերն ու միջոցները):

Փաստորեն, առաջարկվող փոփոխությամբ ստացվում է մի իրավիճակ, երբ ռազմական դրություն հայտարարվելու դեպքում մինչև երեք տարեկան երեխայի խնամքի արձակուրդում գտնվող ազգային անվտանգության մարմինների կին ծառայողի արձակուրդը չի ընդհատվում, հետևաբար նաև վերջինս չի ներգրավվում ռազմական դրության իրավիճակից թելադրվող միջոցառումներում, մինչդեռ՝ հնարավոր է դեպք, երբ հիշյալ աշխատողը ռազմական դրության իրավիճակում ցանկություն ունենա վերադառնալ աշխատանքի, սակայն չկարողանա՝ օրենսդրական արգելքի պատճառով կամ փաստացի վերադառնալ՝ գտնվելով մինչև երեք տարեկան երեխայի խնամքի արձակուրդում: Ուստի՝ առաջարկում ենք քննարկել ռազմական դրություն հայտարարվելու դեպքում մինչև երեք տարեկան երեխայի խնամքի արձակուրդում գտնվող ազգային անվտանգության մարմինների կին ծառայողին, վերջինիս գրավոր համաձայնությամբ, արձակուրդից հետ կանչելու իրավակարգավորման հարցը:
	Ընդունվել է
Թեև գործող կարգավորումների համաձայն ևս հղիության և ծննդաբերության կամ մինչև 3 տարեկան երեխային խնամելու համար արձակուրդում գտնվող կին ծառայողը աշխատանքի վերադառնալու հնարավորությունից կարող է օգտվել բոլոր դեպքերում՝ անկախ ռազմական դրություն հայտարարված լինելու հանգամանքից, այնուամենայնիվ դրույթը խմբագրվել է՝ առավել իրավակարգավորման հստակությունն ապահովելու նպատակով:

	4.  Նախագծի 26-րդ հոդվածով նախատեսվում է Օրենքի 47-րդ հոդվածը լրացնել 1.1-ին մասով՝ հետևյալ խմբագրությամբ.

«1.1. Լիազոր մարմնի ղեկավարն իրավունք ունի ազգային անվտանգության մարմիններում ծառայությունից արձակելու դիտավորյալ հանցագործության հատկանիշներ պարունակող արարք կատարած այն ծառայողին, որի նկատմամբ քրեական հետապնդում չի հարուցվել կամ քրեական հետապնդումը դադարեցվել է ոչ ռեաբիլիտացնող հանգամանքներով:»:

Սահմանադրության 66-րդ հոդվածի համաձայն՝ հանցագործության համար մեղադրվողը համարվում է անմեղ, քանի դեռ նրա մեղքն ապացուցված չէ օրենքով սահմանված կարգով` դատարանի` օրինական ուժի մեջ մտած դատավճռով:

Նույնաբովանդակ նորմ է պարունակում նաև Քրեական դատավարության օրենսգրքի 17-րդ հոդվածի 1-ին մասը, համաձայն որի՝ հանցագործության համար մեղադրվողը համարվում է անմեղ, քանի դեռ նրա մեղավորությունն ապացուցված չէ սույն օրենսգրքով սահմանված կարգով՝ դատարանի՝ օրինական ուժի մեջ մտած դատավճռով:

Տվյալ դեպքում, եթե ամեն ինչ պարզ է քրեական հետապնդումը ոչ ռեաբիլիտացնող (ոչ արդարացնող) հիմքով դադարեցնելու դեպքում, ապա «որի նկատմամբ քրեական հետապնդում չի հարուցվել» իրավակարգավորումն առնվազն խնդրահարույց է:

Բանն այն է, որ եթե ազգային անվտանգության մարմինների ծառայողի կողմից ենթադրյալ դիտավորյալ հանցագործության հատկանիշներ պարունակող արարքի կապակցությամբ վերջինիս նկատմամբ քրեական հետապնդում չի հարուցվել, ապա բացակայել է նրա կողմից հանցանքի կատարումը վկայող փաստերը, հետևաբար չկա մեղք՝ չկա հանցագործություն: Այլ կերպ ասած՝ չապացուցված մեղավորությունը հավասարազոր է ապացուցված անմեղությանը, ուստի՝ գտնում ենք, որ հիշյալ կարգավորումը գտնվում է գնահատողական և մեկնաբանողական տիրույթում և խախտում է անձի անմեղության կանխավարկածի սահմանադրական իրավունքը:
	Մասամբ է ընդունվել
Թեև առաջարկն ընդհանուր առմամբ տրամաբանական է, հարկ է նշել, որ քրեական հետապնդում չհարուցելու հիմքերում առկա են այնպիսի դեպքեր, ինչպիսիք են, օրինակ, համաներումը, գործուն զղջալը, հանցագործությունից կամովին հրաժարվելը, տուժողի հետ հաշտվելը, վաղեմության ժամկետն անցնելը: Նման դեպքերում, կախված արարքի բովանդակությունից, պատճառներից և հանգամանքներից, նշված ծառայողի հետագա աշխատանքը կարող է հակասել ծառայության շահերին, և կատարված արարքն անհամատեղելի լինի ազգային անվտանգության մարմիններում ծառայության հետ: Բացի այդ, նույնաբովանդակ կարգավորում առկա է նաև «Ոստիկանությունում ծառայության մասին» օրենքում, ինչպես նաև «Հակակոռուպցիոն կոմիտեի մասին» և «Դատախազության մասին» օրենքներում:
Միաժամանակ, դեպքի հետ կապված մանրամասները պարզելու համար առկա են նաև այլ գործիքակազմեր, օրինակ՝ կարգապահական վարույթը, որի շրջանակներում կարող են հավաստվել չպարզված փաստերը: Այս առումով նախագծի քննարկվող դրույթը խմբագրվել է՝ կարգավորման հստակությունն ապահովելու և տարընթերցումներից խուսափելու նպատակով:

	4. ՀՀ վարչապետի աշխատակազմի քաղաքացիական ծառայության գրասենյակ

	 «Ազգային անվտանգության մարմիններում ծառայության մասին» օրենքում փոփոխություններ և լրացումներ կատարելու մասին» օրենքի նախագծի (այսուհետ՝ Նախագիծ) 23-րդ հոդվածով «Ազգային անվտանգության մարմիններում ծառայության մասին» օրենքի (այսուհետ՝ Օրենք)  42-րդ հոդվածի 2-րդ մասում կատարվելիք փոփոխություններից հետո այն կշարադրվի հետևյալ խմբագրությամբ․ «Հղիության և ծննդաբերության, ինչպես նաև մինչև երեք տարեկան երեխայի խնամքի համար արձակուրդը հաշվարկվում է կին ծառայողի անընդհատ ծառայության ստաժում` պաշտոնային դրույքաչափը սահմանելու, միանվագ դրամական պարգևատրման և կենսաթոշակ հաշվարկելու համար:

Մինչև երեք տարեկան երեխայի խնամքի համար տրված արձակուրդի ընթացքում կին ծառայողի պաշտոնը պահպանվում է:»։

Օրենքի 32-րդ հոդվածի 1-ին մասի համաձայն՝ Ազգային անվտանգության մարմինների ծառայողների սոցիալական պաշտպանությունն իրականացվում է «Զինվորական ծառայության և զինծառայողի կարգավիճակի մասին» Հայաստանի Հանրապետության օրենքով, այլ օրենքներով և իրավական ակտերով սահմանված կարգով: Սակայն հիշյալ 42-րդ հոդվածով սահմանված են առանձին կարգավորումներ Ազգային անվտանգության մարմինների ծառայողների սոցիալական պաշտպանության վերաբերյալ։ Հարկ է նկատել, որ «Զինվորական ծառայության և զինծառայողի կարգավիճակի մասին» օրենքի 53-րդ հոդվածով արդեն իսկ սահմանված են կին զինծառայողին հղիության և ծննդաբերության, ինչպես նաև երեխայի խնամքի համար տրվող արձակուրդի հետ կապված հարաբերությունները կարգավորող ամբողջական դրույթներ։ 

Վերոգրյալից ելնելով, ինչպես նաև նույնաբովանդակ իրավահարաբերություններ կարգավորող դրույթների տարընկալումներից խուսափելու և միասնական կիրառումն ապահովելու նպատակով՝ առաջարկում ենք ուժը կորցրած ճանաչել Օրենքի 42-րդ հոդվածի 2-րդ մասը։
	Չի ընդունվել
Թեև առաջարկությունը տրամաբանական և հիմնավորված է, սակայն նպատակահարմար է նշված հարցին անդրադառնալ զինվորական ծառայությունը կանոնակարգող օրենսդրության համակարգային վերանայման համատեքստում: Հաշվի առնելով, որ «Ազգային անվտանգության մարմիններում ծառայության մասին» օրենքի հիշատակված հոդվածով սահմանվող կարգավորումները չեն կրկնում «Զինվորական ծառայության և զինծառայողի կարգավիճակի մասին» օրենքի դրույթները, այլ նախատեսում որոշակի առանձնահատկություններ ազգային անվտան​գության մարմիններում ծառայողների համար, հետևաբար ներկայացված նախագծի շրջանակ​ներում 42-րդ հոդվածի 2-րդ մասն ուժը կորցրած ճանաչելը նպատակահարմար չէ:

	Բացի այդ, անհասկանալի է Օրենքի 42-րդ հոդվածի 3-րդ մասով սահմանված դրույթը, այն է՝ «3. Նախածննդյան և հետծննդյան տարում կին ծառայողին հերթական արձակուրդ տրվում է ընթացիկ տարվա արձակուրդի տևողությամբ, երեխայի խնամքի համար արձակուրդն ավարտվելու տարում` ավարտվելու օրվանից համամասնաբար, մինչև օրացուցային տարվա ավարտը` ծառայության յուրաքանչյուր լրիվ ամսվա դիմաց երկուսուկես օր հաշվարկով:»։ 

Հայաստանի Հանրապետության կողմից վավերացված միջազգային պայմանագրերով (ԱՄԿ 132-րդ կոնվենցիա, Եվրոպական վերանայված սոցիալական խարտաիա) և Աշխատանքային օրենսգրքով սահմանված է, որ ամենամյա (հերթական) արձակուրդը տրամադրվում է աշխատանքային տարվա համար։ Աշխատանքային օրենսգրքի 165-րդ հոդվածով սահմանված են այն ժամանակահատվածները, որոնք ներառվում են ամենամյա արձակուրդի իրավունք տվող ստաժում։ Ուստի վերը նշված իրավական ակտերի և Օրենքի 42-րդ հոդվածի 3-րդ մասով սահմանված դրույթի միջև հակասությունները վերացնելու նպատակով առաջարկում ենք ուժը կորցրած ճանաչել նաև Օրենքի 42-րդ հոդվածի 3-րդ մասը։ 
	Չի ընդունվել
Ընդհանուր առմամբ դեմ չլինելով առաջարկվող կարգավորմանը՝ անուամենայնիվ ներկայացված նախագծի շրջանակներում նպատակահարմար չէ փոփոխություն կատարել նշված իրավակարգա​վորումներում, և առաջարկվում է հարցին անդրադառնալ հետագայում՝ զինվորական ծառայությունը կանոնակարգող օրենսդրության համակարգային վերանայման շրջանակներում: Գործող օրենքով ևս երաշխավորված է ծառայողի հանգստի իրավունքը, բացի այդ, նույնաբովանդակ կարգավորումներ են նախատեսված նաև «Զինվորական ծառայության և զինծառայողի կարգավիճակի մասին», «Փրկարար ծառայության մասին» օրենքներով, որոնք բխում են նշված օրենքներով նախատեսված ամենամյա (հերթական) արձակուրդի հաշվարկման համար սահմանված առանձնահատկություններից: 


